
AL È INVIER. E JE BUINORE.

 SI SVEE.

AL VIERÇ UN VOLI. PO CHEL ALTRI.

CE SIUM!

BIEL PLANC

AL SLUNGJE LA SCHENE.

AL DISTIRE LIS TALPIS.

AL FÂS UNE ONDE CU LA CODE.

AL MÔF LIS ORELIS E …

AL SINT ALC DI STRANI. 

CE SUCEDIAL DIFÛR? 

AL È DUT CIDIN.

 AL DECÎT DI LÂ A DÂ UN CUC.

AL PASSE PE GJATARIE.

ORPO!

DIFÛR AL È DUT BLANC!

BLANC E FOF.

 AL JES E AL ALCE IL CJAVUT.

AL DISCOCOLE I VOI: 

IL CÎL GRÎS AL È DAÛR A DISFÂSI

IN MIL FLOCS! 

 AL VA A PARÂSI 

SOT DE BANCJUTE.

FER LI, A SOTET, 

AL CJALE SUSPIETÔS. 

NOL SUCÊT NUIE, PERÒ. 

DUT AL È BLANC. 

FOF. 

CIDIN.

«MA CE ROBE ISE CHESTE?» 

AL PENSE .

AL NASE LA COLTRE SUL PEDRÂT.

«E SA DI… FRÊT.»

AL CERCE CU LA PONTE DE LENGHE

UN FLOCUT CHE SI È A PENE POIÂT. 

«NO SA DI NUIE.»

AL SLUNGJE UNE TALPUTE PAR 

TOCJÂ E… E RESTE UNE OLME 

LIZERE. 

JUSTE IN CHEL…

– MAME, MAME, LA NÊF! – 

E VOSE IRME CORINT FÛR DI 

CJASE.

                  !

LA PUARTE E SBAT DAÛR DI JÊ. 

AL È UN LAMP: 

UN GRUM DI NÊF SI STACHE

DAI COPS

E AL COLE JÙ.

- MAME, MAME, ANÌN A VIODI!

O VIN UN PIPIN  BIELISSIM! -

